
Quotas da dunnas per il cussegl federal? 
Las dunnas ston tschertgar allianzas sur blers cunfins ora

■ (anr/vi) Blers èn fin uss stads en-
cunter da fixar il dumber da dunnas en
la politica. Suenter avair pers in sez
en il cussegl federal, èn cunzunt las
dunnas tuttenina pli stgaudadas per
quotas. Ma ina nova iniziativa da quo-
tas n’è per il mument nagin tema. «Jau
hai battì per l’iniziativa da quotas», di
Chiara Simoneschi (pcd/TI). Ella è presi-
denta da la cumissiun federala per du-
mondas da dunnas. Era sch’ins beneven-
tia uss tuttenina quotas, fissi in suicidi
politic, sch’ins lantschass puspè in’em-
prova, manegia Simoneschi. Ella fa
cunzunt attent ch’il pievel ha refusà fitg
cler l’iniziativa da quotas.

Flausas da dunnas veglias
Nagina haja prevesì ch’i dettia suenter
ils 10 da december be ina dunna en il
cussegl federal. «Jau hai fatg tut mes
pussaivel per che Ruth Metzler vegnia re-
elegida», di Simoneschi. «E suenter han
tuts pensà che Christine Beerli vegnia
elegida sco segunda dunna.»

Che quai n’è betg capità è stà ina
gronda surpraisa u perfin in schoc. «Jau
pudess ma desperar», di Simoneschi. Las
partidas empermettian adina sontgamain
ch’ellas promovian dunnas. Sch’ins vesia
quant pauc ch’i vegnia fatg…

Ma la terrada dals 10 da december
muntia era ina schanza. Ella haja sveglià
las dunnas giuvnas. Las studentas pen-
sian ozendi ch’ellas hajan entamaun lur
carriera. Ellas sa futrian da l’egualitad.
Pir cura ch’ellas daventian mammas,
percorschian ellas quant paucas schan-

zas ch’ellas han sin il martgà da lavur. Ils
10 da december haja avert ils egls a las
giuvnas. Ellas vesian uss quant rumpai-
vlas che las schanzas èn e che l’egualitad
na saja betg sulet in tic da las «dunnas
veglias».

Tegnair ensemen
Las deputadas tessinaisas tegnian ense-
men en dumondas da famiglia e d’egua-
litad. En il parlament a Berna na func-
ziuneschia quai anc betg. Durant la da-
vosa legislatura hajan las dunnas colla-
vurà be tar la pornografia cun uffants.
Simoneschi crai che quai sa midia en
questa legislatura. Pliras tematicas da
dunnas sajan sin la glista da tractandas.
Per quellas stoppian las parlamentarias
sa metter ensemen, p. ex. congedi da
maternitad, revisiun da l’AVS, canortas
d’uffants, cassa da pensiun.

Simoneschi avertescha dentant: «Na
tut las dunnas politiseschan per dun-
nas.» I dettia adina da quellas che lavu-
rian encunter ils interess da dunnas. 

Siglientar la paraid da glas
Era Franziska Teuscher (verda/BE) è
s’engaschada per quotas da dunnas en la
politica. «La finala datti per tut quotas»,
di la cussegliera naziunala ed ella dum-
bra si: per partidas, per regiuns, per con-
fessiuns. Pertge betg per dunnas? Uss
fiss segir avant maun ina euforia per
quotas, manegia ella. Ma quai sa midia
svelt puspè. Perquai na hai nagin senn
da lantschar ina segunda iniziativa da
quotas per gremis politics. 

Teuscher ha dentant fatg in’interven-
ziun per quotas en ils cussegls d’admini-
straziun da societads d’aczias. Lezzas
n’han tant sco naginas dunnas en las eta-
schas autas. Teuscher pretenda uss che
las societads stoppian avair 30 per-
tschient dunnas en la direcziun. En il
cader mesaun sajan las dunnas numna-
damain represchentadas fitg bain. Il pa-
lantschieu da glas impedeschia dentant
che las dunnas cuntanschian era las di-
recziuns ed ils cussegls d’administra-
ziun. Quest palantschieu da glas vul
Teuscher siglientar cun sia intervenziun.

Tancar forza
Davart ils 10 da december di la politi-
chera: «Jau avev pensà ch’i existia in
consens per las dunnas en il parlament.»
Ella n’avess mai cartì che la Svizra crodia
anc ina giada enavos en in temp cun be
ina dunna en il cussegl federal. 

Quai mussia ch’ins na possia anc betg
serrar ils biros d’egualitad. Teuscher di
che tut las dunnas duessian far part dad
uniuns, forums u raits ch’uneschian
dunnas. Gist dunnas che vivian en
vischnancas pli pitschnas sajan avisadas
d’esser en uniuns u forums, sch’ellas fan
politica. En quests forums sentian las
dunnas ch’ellas na sajan betg persulas.
«Jau sun stada en bleras cumissiuns e
gremis politics nua ch’i veva sulet
umens», di Teuscher. En ils forums da
dunnas haja ella sentì ch’i dettia bleras
dunnas che battian era tut persulas en-
cunter las medemas resistenzas – exact
sco ella. «Quai dat forza.»

Cussegliera naziunala Franziska Teuscher pretenda 30 pertschient dunnas en las eta-
schas autas da societads d’aczias. KEYSTONE

Engaschi da l’armada per il 
Forum economic mundial a Tavau

■ (anr/ld) Suenter il cussegl dals
chantuns ha era il cussegl naziunal
approvà l’engaschi da l’armada per il
Forum economic mundial a Tavau
(FEM). In conclus dal parlament è stà
necessari perquai che l’engaschi da
l’armada surpassa 2000 schuldads.
Dals 21 fin ils 25 da schaner 2004 sa ra-
dunan ils exponents da l’economia
mundiala a Tavau. Ils organisaturs quin-
tan cun var 2000 participantas e partici-
pants, vitiers vegnian anc passa 500
schurnalists. Il cussegl federal ha quali-
fitgà il Forum economic mundial
(FEM) sco in eveniment da muntada
extraordinaria. El è perquai pront da su-
stegnair questa conferenza internaziu-
nala cun meds finanzials e truppas da
l’armada. Sin dumonda dal chantun
Grischun ha il cussegl federal suttamess
al parlament in conclus che prevesa ina
participaziun maximala da la confedera-
ziun als custs dal FEM da 3 milliuns
francs l’onn. Plinavant ha il cussegl fe-

deral reservà in credit supplementar per
cas ch’ils custs fissan pli auts che previs.
Per il sustegn necessari da la polizia pro-
pona il cussegl federal al parlament da
metter a disposiziun truppas d’assisten-
za fin maximal 6500 schuldads.

Il president da la cumissiun Eduard
Engelberger (pld/NW) ha punctuà che
l’assistenza da l’armada saja necessaria
perquai che la polizia na disponia betg da
las forzas necessarias per garantir la segir-
tad. Quest sustegniment da la confedera-
ziun muntia in act da subsidiaritad envers
il chantun Grischun, han divers expo-
nents da las partidas burgaisas accentuà.

Per Andrea Hämmerle (pss/GR) na sa
cumportia il FEM betg cun ina cumi-
nanza averta e democratica. Il FEM saja
ina societad privata serrada che provo-
cheschia. Il FEM custia mintg’onn dapli
e saja ina gronda mulesta per la regiun.
La sanestra ha admonì che l’assistenza
da l’armada muntia in maladiever da
nossas truppas. 

Cusseglier federal Samuel Schmid ha
fatg attent che questa conferenza dettia a
la regenza la pussaivladad da prender si
contact cun var vegn persunalitads inter-
naziunalas. Organisar talas sentupadas
individualmain, quai custass bler dapli.
Quests engaschis dettian a l’armada era
la pussaivladad da far experientschas en
la pratica, ha Schmid accentuà.

La proposta dals verds e da la sanestra
da betg entrar en la materia è vegnida
refusada cun 102 cunter 60 vuschs.
Suenter ina extendida discussiun ha il
cussegl naziunal approvà il conclus cun
92 cunter 68 vuschs.

Las truppas dal servetsch d’assistenza
da l’armada sustegnan las forzas da se-
girtad en ils secturs: surveglianza da
l’infrastructura, protecziun da las per-
sunas, transport aviatic, segirtad dal
spazi d’aria e sgols da surveglianza. Du-
rant la conferenza da Tavau è il diever
dal spazi d’aria en la regiun da Tavau re-
strenschì.

Er quest onn 
duai l’armada 
s’engaschar a 
chaschun dal FEM 
a Tavau. KESTONE

L’armada 
appartegna al pievel

■ (anr/ld) Ier saira ha gì lieu en la
gronda halla da l’«Eisstadion» a Ber-
na la transiziun da l’armada 95 a l’ar-
mada XXI. Samuel Schmid ha surdà la
standarta al chef dessignà da la nova
armada, Christophe Keckeis. Cun que-
sta ceremonia ha Schmid dà il culp uf-
fizial da partenza per la nova armada
svizra. En in impressiunont act comme-
morativ da passa in’ura cun preschenta-
ziuns da la musica instrumentala da l’ar-
mada e da l’enconuschenta «Compagnia
Rossini» èn vegnidas preschentadas tut
las bandieras da la veglia e da la nova ar-
mada. 

En sia allocuziun ha Samuel Schmid,
il schef dal Departament federal da de-
fensiun, protecziun da la populaziun e
sport, engrazià a tut tgi che ha servì a
l’armada fin uss ed a tuts quels che ve-
gnian a servir ad ella en l’avegnir. En ses
pled ha el punctuà che l’armada appar-
tegnia al pievel. Sia emprima obligaziun
saja da promover e mantegnair la pasch.
Ina ulteriura incumbesa saja da suste-
gnair las autoritads civilas en cas da ca-
tastrofas. En terza lingia vegnia il duair
da defensiun. Cusseglier federal Schmid
ha fatg allusiun a la gronda tradiziun da

l’armada, che duaia era avair sia cunti-
nuaziun en la nova. En quest senn stop-
pia reger vinavant il spiert da survir a la
cuminanza. Sco simbol da l’unitad stet-
tia la bandiera svizra en noss mez.

Il cumandant da corp Christophe
Keckeis ha punctuà che l’armada haja ac-
quistà la confidenza da la populaziun,
grazia a sia professiunalitad ed a ses agid
en cas da catastrofas. El ha era menziunà
l’impurtanza da la preschientscha da
l’armada en diversas parts da noss pajais
ed a l’ester. Ella saja la garanzia per la se-
girtad da noss pajais. L’armada XXI saja
il resultat d’ina extendida refurma, la pli
gronda refurma dapi l’existenza da la
confederaziun. Ella saja la dretga re-
sposta sin la nova situaziun da smana-
tscha, ha Keckeis punctuà. La furma-
ziun da la nova armada haja provocà
emoziuns e discussiuns en la politica ed
en la societad. Quai duai era restar vina-
vant uschia, ha Keckeis giavischà.

A l’act festiv e commemorativ han
var 10 000 persunas prendì part. Pre-
schents èn stads numerus represchen-
tants dal parlament federal, dals parla-
ments chantunals e da las regenzas
chantunalas.

La veglia armada
sto far plaz a la
nova XXI, pli 
pitschna, pli 
moderna e pli 
efficazia. KEYSTONE

